
Ni Chivinti yu Jalaqtsꞌoqnil Pablo
Ixlapanakni Dios yu Tavilanal

Colosas
Ni Pablo jalakmastakꞌay ixlapanakni Dios yu

tavilanal Colosas
1 Kitꞌin kPablo ixtamalaqachan Jesucristo ku-

nita va por chuncha naul ni Dios. Aniy chꞌantaun
iktꞌavil kilaqajkꞌan Timoteo. 2 Klamastakꞌayau
ni uxiknankꞌan ketꞌalaqaunin yu vilanantꞌik laka
putaulan Colosas yu ixlapanakni Dios untꞌatꞌik.
Ox tꞌaylhipꞌinatꞌik chꞌantaun kun Cristo. Katama-
paynin y oxamaktaun katamakan ni kimPay
Dioskꞌan ali kiJalhachimoꞌonukꞌan Jesucristo.

Ni Pablo skꞌin Dios por yuꞌuncha
3 Si iktapayniniyau por uxiknan, vachuꞌ

ikxtaqniyau lhimalaqpuchuncha ni kimPaykꞌan
Dios ali kiJalhachimoꞌonukꞌan Jesucristo por
uxiknan. 4 Ijqasmakvi ni ox lhakꞌapꞌupꞌinatꞌik
ni Cristo Jesús y ox jalakpꞌaxkꞌayatꞌik tachun
ixlapanakni Dios. 5 Chuncha makꞌayatꞌik
va por alin yu pꞌakxanꞌiyatꞌik. Yucha Dios
talhilkamaꞌanitan laktꞌiyan. Va chuncha lanitꞌik
tejkan asmaktꞌik ni ox chivinti yu laqsaval,
yu lhichiviniy tas lay kꞌapꞌulaqtꞌaxtꞌutꞌik. 6 Ni
anchanu ox chivinti chaꞌal tus taꞌan vilanantꞌik,
va tacha ajin tus taꞌakchun ni lakamunukpaꞌ
y lhixajachal yu lajꞌox. Vachu chun val kun
uxiknankꞌanni anchanu julchan tejkan asmaktꞌik
y laqsaval mispꞌatꞌik ixjamapayninti Dios.

7 Chuncha tamalanin Epafras yu kꞌachaniyau
ali yu kintatꞌatapatsayan. Yucha ox tapatsaniy
ni Cristo para kataꞌaqtayjun. 8 Yucha vachu
kintaputeꞌenin tacha ni Espíritu Santo tamakayan
para kꞌalapꞌaxkꞌatꞌik.

9 Xlhiyucha, tejkan pꞌunaj chuncha ijqasmakvi
tus chavaycha, jantu aqtaun ikmakaunau
iskꞌinka Dios por uxiknan. Iktapayniniyau
para kꞌamispꞌaꞌotꞌik yu Dios lhinajun. Chuncha
kꞌamalaꞌasitꞌik yu ox jatapastakꞌati yu minachal
kun ni Espíritu Santo. 10 Chuncha kskꞌinau
Dios para katꞌiꞌukxuntꞌayatꞌik tacha tapaxtoqniy
ixlapanakni kiJalhachimoꞌonukꞌan, ex chuncha
kalhipaꞌinil Dios. Ex ox kaxajchal tachun
yu ox makꞌayatꞌik. Va chuncha katalhaval
ixmispaka Dios la metsukuntikꞌan. 11 Vachuꞌ
ikskꞌinau para kꞌalhitsꞌukꞌutꞌik tachun tapꞌasta
yu minachal kun yu la ay ixtapꞌasta Dios. Ex
lay kꞌatꞌayanitꞌik va tisuncha kaval y uxamaꞌay
kꞌaꞌuntꞌik. 12 Chuncha kun achati kaxtꞌaqnitꞌik
lhimalaqpuchuncha ni kimPay Dioskꞌan. Yucha
kintalaꞌoxinitancha ketsukuntikꞌan para vachu
kalaqaꞌiu yu kalaqxtaqniyaꞌ ixlapanakni taꞌan
jamapulkunti. 13 Kintamaxtutancha taꞌan
ixlhachimoꞌonun ni xaꞌukxtin japutsꞌisniꞌ y
kintalhilhaꞌan taꞌan lhachimoꞌonun isTsꞌal yu la
achaniy. 14Yucha kintalhiꞌin ixjakꞌalna y chuncha
malaqmixiꞌol kintalaqalhinkꞌan.

Vamun Cristo yu ay
15 La ixjatsukunti ni Cristo tasuy ni Dios yu

jantu laqtsꞌinkan. Yucha aqtsꞌiyaj ixlhiꞌalincha y
chuncha va tacha saꞌoqsna junita tachun yu alin.

16 Va yucha makal tachun yu alin laktꞌiyan ali yu
alin lakamunukpaꞌ, yu laqtsꞌinkan ali yu jantu
laqtsꞌinkan, kaval xaꞌukxtinin lakamunukpaꞌ,
kaval angeles, kaval yu talhachimoꞌonun, kaval
yu talhitꞌajun tapꞌasta, va tuꞌuchun kavalcha.
Tachun va yucha jalakmakal para ixnavin kaval.
17 Yucha aqtsꞌiyajcha ixlhiꞌalincha y yu alati va
astan. Va por yucha la ox chꞌatay tachun yu
alin. 18 Yucha junita saꞌaqtsul ni kijnan tachun
yu lhakapuꞌanau. Kijnan va tacha ixlakatunaj
kajuu. Yucha puꞌaqtaynil tachun yu alin y va
yucha pꞌunaj kujchoqota la ixlhinin. Xlhiyucha
por tachun, yucha apalay ay junita. 19 Tachun
ixjatsukunti ni Dios val la ixjatsukunti ni Cristo,
va chuncha lhipaꞌinil Dios. 20 Por yu makal ni
Cristo, Dios naul ni tachun yu alin ox katataulal
kun yucha. Nil ni Cristo y pumajꞌal ixjakꞌalna laka
kurus, xlhiyucha tachun yu alin lakamunukpaꞌ
ali laktꞌiyan oxamaktaun taval kun Dios.

21 Uxiknankꞌan maqancha vachuꞌ la maqati
ixtꞌaunatꞌik y tꞌalaxkaynin ixꞌuntꞌatꞌik kun Dios
por yu ixpꞌastꞌakꞌatꞌik ali yu ixmakꞌayatꞌik.
Pero Dios makal para ox katalaqtsꞌinchoqon
ni uxiknan. 22Chuncha val por yumakal Cristo la
ixlakatunaj tejkan nil. Va para ixlapanakni Dios
kꞌaꞌuntꞌik para ox kꞌaꞌuntꞌik la metsukuntikꞌan.
Ex jantu lay matichun katamukꞌanin laqtaqal
tejkan yucha katalhaꞌanan la ixtalakaꞌukxpuꞌ
Dios. 23 Xlhiyucha maqskꞌiniy katꞌaylhipꞌintꞌik
la milhakapuꞌatkꞌan y laqpꞌaysnin kꞌaꞌuntꞌik. Ex
jantu kꞌamakꞌauntꞌijlatꞌik yu ox pꞌakxanꞌiyatꞌik
yu tamasunin tejkan asmaktꞌik ni ox chivinti.
Ni anchanu chivinti laqputeꞌekan talakachux

lakamunukpaꞌ. Dios kixtaqnil ni kitꞌin ni aniy
lhitapatsa yu ixlaqputeꞌeka.

Ni Pablo laktapatsaniy yu talhakapuꞌan
24 Chavaycha klhiꞌachantajuy ni kla-

maqanlqajnan la kilakatunaj por uxiknan.
Ixlapanakni Cristo maqskꞌiniy maqanlqajnanau.
Chavay klaqayntsay lati yu maqanlqajnati.
Ikmaqanlqajnan por ixlapanakni Cristo yu
tacha ixlakatunaj tajunita. 25 Kitꞌin kval
ixꞌoqxtamatkꞌan yu talhakapuꞌan. Va yucha ni
lhitapatsa yu kimaqxtaqnil Dios por uxiknankꞌan
para kaklaqputeꞌel tachun ixchivinti. 26 Ni aniy
chivinti la maqancha ixmaqsaqta ni Dios pero
chavaycha lakmamispanitacha ixlapanakni.
27 Ni Dios tamamispaniputun uxiknan yu jantu
israelitas kꞌaꞌuntꞌik ni anchanu chivinti yu vamun
yuꞌ ox, yu jantu ixmispakan. Ni anu chivinti
najun ni Cristo va kun uxiknan. Xlhiyucha
pꞌakxanꞌiniyatꞌik ni oxixtu yu kataxtaqniyan.
28 Klhichivinanau y chuncha klakchivijvayau
tachun ni lapanakni. Ox klakmasuniyau kun
tachun jatapastakꞌati para jantu tuꞌuchun
katsꞌanqal la ixjatsukuntikꞌan kun Cristo Jesús.
29Vayuchaklhilaqltapatsaykun tachun ixtapꞌasta
ni Cristo yu kixtaqniy.

2
1 Va knajun kakꞌatsꞌatꞌik ni la pꞌays iktapatsay

por uxiknankꞌan ali yu tavilanal laka putaulan
Laodicea y por tachun ni lapanakni yu
talhakapuꞌan yu jantukaꞌ taks kintalaqtsꞌin.
2 Chuncha iktapatsay para kalaksastꞌinikal

ixjalhanutkꞌan y chꞌantaun katalapaxkal para
jantu tuꞌuchun katsꞌanqal la ixjatapastakꞌatkꞌan.
Vachu ayaj iktapatsay para chuncha lay
katamalaqasil ni anu chivinti yu kimPay
Dioskꞌan ixmaqsaqta yu lhichiviniy Cristo.
3 La ixjatsukunti ni Cristo alin tachun yu
apalay ixlaqmiti yu jatapastakꞌati kun yu
jatalaniti. 4 Chuncha klajunau para jantu
matichun katamakanun mas va qalꞌoxicha
kachivinil pero jantu laqsaval yu najun. 5 Mas
jantu klatꞌataulchaꞌau la kilakatunaj pero
la kijatapastakꞌati va tacha klatꞌataulchaꞌau
chꞌantaun kun uxiknan. Va klhiꞌachantajuy
ni ijkꞌatsay va chꞌantaun untꞌatꞌik y la pꞌays
lhakꞌapꞌupꞌinatꞌik ni Cristo.

6 Chuncha tacha tejkan laꞌaꞌitꞌik ni Cristo
Jesús miJalhachimoꞌonukꞌan, chuncha
katꞌiꞌukxuntꞌayatꞌik chꞌantaun kun yucha.
7 Chꞌantaun kun yucha kꞌaꞌuntꞌik, ox
katꞌaylhipꞌintꞌik kun yucha. Kꞌatꞌapꞌasnitꞌik
milhakapuꞌatkꞌan chuncha tacha tamasunitan.
Chuncha apalay katalhaval milhakapuꞌatkꞌan
y va si kaxtꞌaqnitꞌikcha lhimalaqpuchuncha ni
Dios.

La ixjatsukunti ni Cristo alin tachun yu
maqskꞌiniy

8 Kꞌalhistꞌajkꞌantꞌik para jantu matichun
katalhimakanun por yu talaniy ixlaqꞌamankꞌan,
por chivinti yu tacha lajꞌoxi kaval pero jantu
laqsaval. Yucha vamun ixputsukkꞌan lapanakni
ali xajatakpastakꞌati aniy lakamunukpaꞌ.
Jantu chꞌantaun kataval kun Cristo. 9 Tachun

yu Dios junita va la ixlakatunaj ni Cristo
alinꞌojota. 10 Va por Cristo lhitꞌaunꞌoyatꞌik
tachun yu maqskꞌiniy. Yucha va xaꞌaqtsul
tachun yu lhachimoꞌonun ali tachun yu
talhitꞌajun tapꞌasta laktꞌiyan. 11Uxiknan va tacha
kꞌaxvililichꞌukꞌupꞌuxnikꞌantꞌik yu talaqalhin
la metsukuntikꞌan. Jantu valiꞌiy lapanaki
kaval yu taxvililichukꞌupꞌuxnin. Va Cristo yu
taxvililichukꞌupꞌuxnin. 12 Tejkan aqchꞌajꞌautꞌik
va tacha katꞌaꞌaknutꞌik chꞌantaun kun yucha.
Lhakꞌapꞌupꞌintꞌik ni Dios yu majkujuchoqol la
ixlhinin. Xlhiyucha va tacha tꞌatꞌakꞌukchꞌoꞌotꞌik
chꞌantaun kun yucha. 13 Tejkan jantukaꞌ
ixakꞌanikꞌanatꞌik mintalaqalhinkꞌan, va
ixtꞌiꞌukxuyanantꞌik laka lhinin. Ex ni Dios
taxtaqnin sastꞌi jatsukunti y tamalaqmixinin
mintalaqalhinkꞌan. 14 Ixꞌalin yu ixlhaaniyau por
jantu ixmakayau yu ixlhinaunkan, pero yucha
malaqmixiꞌol. Va tacha aqxtaun jalhiki taꞌan
istsꞌoqmulakanta kilhaanintikꞌan. Yucha maxtul
y xtukmukꞌal laka kurus. 15 Va lakmaxtuniꞌol
ixtapꞌastkꞌan ni xaꞌukxtinin lakamunukpaꞌ ali
yu talhachimoꞌonun y jalakmalakatꞌunil. Laka
kurus ni Cristo jalaqmaqalhajal, ex va tacha
jalaqmaqalchoqonil tacha tachꞌinin.

16 Xlhiyucha jantu matichun lay tamukꞌaniyan
laqtaqal por yu uyatꞌik ali yu oqyatꞌik. Vachu
jantu lay tamukꞌaniyan laqtaqal por yu talhina-
jun israelitas xakꞌatanax, por yu talhinajun tamin
malkuyuꞌ, o por yu lay kꞌamakꞌatꞌi xajulchan jas-
taknati. 17 Yu anchanu ixlhinaunkan yu tasul
pꞌunaj va tacha ixmaqtsꞌansilaqa ni Cristo yu
ixminta, pero yu laqsaval maqskꞌiniyatꞌik vamun

ni Cristo. 18 Jantu kꞌamakꞌauntꞌik katamaka-
nun y katamaxtunin milhilhajatkꞌan anchanu
lapanakni. Yuꞌuncha va tacha lakstꞌuniy lak-
makakan y vachuꞌ tatoꞌoyay angeles. Yuꞌuncha
vamun talhichiviniy yu jantu laqsaval katalaqtsꞌil
y lajꞌay jalakmakakan ixlaqꞌamankꞌan. Tapas-
taknan tacha valiꞌiy lapanakni. 19 Yuꞌuncha
jantu chꞌantaun tatꞌajun kun Cristo. Ni yucha
xaꞌaqtsul yu lhakapuꞌanau, kijnan va ixlakatunaj.
Yucha kintaxtaqniyan tapꞌasta y Diosmakay para
kaꞌaynlhi kilhakapuꞌatkꞌan. Va tacha taun lakatu-
naj ajin tejkan ixjasiviknamalakatanuy tapꞌasta y
ox laqxtoꞌa taꞌan talachꞌapata.

20 Uxiknankꞌan va tacha kꞌanitꞌik chꞌantaun
kun Cristo xlhiyucha jantucha talhichimoꞌoyan
xaꞌukxtinin aniy lakamunukpaꞌ. ¿Valiꞌiycha
tꞌaunatꞌikcha tacha vananaj katalhichimoꞌon
yu xaꞌukxtinin aniy lakamunukpaꞌ? 21 Yuꞌuncha
tanajun: “Jantu kachꞌapꞌa yu aniy, jantu kꞌaꞌutꞌi
yu anuꞌ, jantu klakchꞌapꞌa yu avintꞌi.” 22 Tachun
yu chuncha lhinaunkan va lhichiviniy yu
niman tatantsiniy tejkan kꞌaꞌutꞌi. Ni anchanu
va yu talhinajun y tamalaninin yu valiꞌiy
lapanakni. 23 Ni anchanu chivinti lhijunticha
ox jatapastakꞌati y lhijunticha laqsaval ox para
katoꞌoyau Dios y para kamalakatꞌunikau y para
laqatapꞌasta kalhistakvi kilakatunajkꞌan. Pero
ni anchanu chivinti jantu kintaꞌaqtayjuyan para
kamakajuu yu talaqalhin yumakaputunau.

3
1 Uxiknankꞌan va tꞌaꞌostꞌaulatꞌikcha chꞌantaun

kun Cristo. Xlhiyucha kꞌalakxkꞌautꞌik yu alin

laktꞌiyan taꞌan vilchal ni Cristo la ixlhijakanaj
Dios taꞌan lay toꞌoyakan. 2Kꞌalhilakpꞌastꞌaknantꞌik
yu alin laktꞌiyan jantu yu xanavin aniy laka-
munukpaꞌ. 3 Uxiknankꞌan va tacha kꞌanitꞌikcha
y chavaymaqsaqmaꞌanikꞌantꞌatꞌikchametsukun-
tikꞌan kun Cristo la ixtalakaꞌukxpuꞌ Dios. 4 Ni
Cristo va yucha yu taxtaqniyan jatsukunti. Tejkan
katasuyaꞌ ni Cristo ex metsukuntikꞌan vachu
katatasuyaꞌ kun tachun ixꞌoxixtu.

Ni sastꞌi jatsukunti ali yu atꞌali jatsukunti
5 Kꞌamakꞌaumaqnitꞌikcha tachun yu jantu

lajꞌoxi la metsukuntikꞌan yu xanavin aniy
lakamunukpaꞌ. Jantu katꞌatꞌamatꞌik matichun
yu jantu minavinkꞌan. Jantu kꞌamakꞌatꞌik yu
jantu lajꞌoxi yu ayaj makꞌapꞌutꞌunatꞌik. Jantu
kꞌalalhavapꞌutꞌuntꞌik mimaqalitkꞌan tus va
tacha midioskꞌan kꞌamakꞌatꞌik. 6 Tachun yu
aniy yu tamakay lapanakni, va por yucha
lhitalqaman ni Dios. Xlhiyucha jamalaqachaniy
maqanlqajnati tachun yu jantu taqalasmatꞌa.
7 Vachu uxiknankꞌan chuncha ixmakꞌayatꞌik
tejkan chuncha ixjunita mimputsukukꞌan.
8 Pero chavay kꞌamakꞌauntꞌikcha tachun yu
inchineꞌ: yu lhilukuj, yu talqaunti, yu jaxkayanti,
yu jakiltayanti, y yu laqxtoqnuꞌ chivinti yu
taxtuy la minkilnakꞌan. 9 Jantu kꞌalamanunitꞌik
jalaklkanti, chavay maxtꞌunikꞌantꞌatꞌikcha
yu atꞌaliꞌ jatsukunti kun tachun yu pꞌunaj
ixmakꞌayatꞌik. 10 Chavay lhilakꞌayanantꞌikcha
kun yu sastꞌi jatsukunti. Lhilhiy tasastꞌiyatꞌik
para apalay chuncha kꞌaꞌuntꞌik tacha Dios yu
tamakan, tus ox kꞌamispꞌatꞌik. 11 Taꞌan alin

yu aniy sastꞌi jatsukunti jantucha makayau
kuenta incha qayntaun lapanaki va griego
u israelita. Jantucha makayau kuenta incha
va kaxvililichꞌukꞌunikꞌantꞌik u incha jantu, u
toꞌoxtaycha machaqaꞌ, u incha jantu kꞌalhitsꞌukꞌu
jatalaniti, u incha va oqxtamati, u incha va
xꞌaman tapatsay. Vamun makayau kuenta ni
Cristo yu jamanavin tachun. Yucha alinta la
ixjatsukuntikꞌan tachun ixlapanakni.

12NiDios talaksakni para ixlapanakni kꞌaꞌuntꞌik
y tapaxkayan. Xlhiyucha kꞌalamapꞌaynitꞌik,
ox kꞌalalhipꞌintꞌik, kꞌamalakꞌatꞌunikꞌantꞌik,
jantu kꞌalamakꞌanitꞌik tuꞌuchun laqatapꞌasta,
y kꞌamaꞌantꞌaulatꞌik. 13 Kꞌalamaꞌantꞌaqnitꞌik
y kꞌalamalaqmixinitꞌik incha tuꞌuchun
lamakꞌaniyatꞌik. Tacha Cristo tamalaqmixinin
vachu va chun kalamalaqmixinitꞌik. 14 Yu apalay
maqskꞌiniy va kalapꞌaxkꞌatꞌik. Chuncha va
chꞌantaun kꞌaꞌuntꞌik la metsukuntikꞌan. 15 Ni
Cristo oxamaktaun tamakan, ex chavaycha
chuncha kꞌapꞌutꞌaulatꞌik la mijatapastakꞌatkꞌan.
Va xlhiyucha laksakkꞌantꞌik para chꞌantaun
kꞌaꞌuntꞌik. Kꞌalhipꞌaxkꞌalaqtsꞌinintꞌik.

16 Ni chivinti yu lhichiviniy ni Cristo va
yucha ox katanul la mijatsukuntikꞌan. Yucha
kꞌalamasunitꞌik y kꞌalachꞌivivatꞌik kun ox
jatapastakꞌati. Kꞌamilpꞌatꞌik salmos ali milpati yu
lhitoꞌoyakan Dios ali milpati yu tamasulhaaniyan
ni Espíritu Santo. Ex chuncha kun chux la
melhanutkꞌan kꞌaxtꞌaqnitꞌik lhimalaqpuchuncha
kiJalhachimoꞌonukꞌan Jesucristo. 17 Tachun yu
kꞌamakꞌatꞌik o yu kꞌanauntꞌik, kꞌamakꞌatꞌik la
ixtaqaꞌuti ni kiJalhachimoꞌonukꞌan Jesucristo. Va

por yucha kꞌalhixtꞌaqnitꞌik lhimalaqpuchuncha
ni Dios.

Yumaqskꞌiniy kꞌalamakꞌanitꞌik
18 Uxiknankꞌan yu xanatin untꞌatꞌik,

katꞌoꞌoyatꞌik mixapaykꞌan. Va chuncha
tapaxtoqniy ixlapanakni ni Jalhachimoꞌonuꞌ
Jesucristo. 19 Uxiknankꞌan yu joꞌakna untꞌatꞌik
kꞌapꞌaxkꞌatꞌik mixanatikꞌan. Jantu aqtaun
kalhimaqchꞌapꞌutꞌik.

20 Uxiknankꞌan yu sꞌatꞌan untꞌatꞌik
kꞌaꞌalꞌasmaktꞌik mimpaykꞌan kun minatkꞌan,
va chuncha lhipaꞌiniy ni Jalhachimoꞌonuꞌ
Jesucristo. 21 Uxiknan yu japayan untꞌatꞌik jantu
kalakmalukꞌujlatꞌik mesꞌatꞌankꞌan para jantu
kataxkanil ixjalhanutkꞌan.

22 Uxiknankꞌan yu oqxtamatin untꞌatꞌik
kꞌaꞌalasmaktꞌik miꞌukxtininkꞌan yu aniy
lakamunukpaꞌ. Kꞌalaktꞌapꞌatsꞌanitꞌik jantu
vamun tejkan katatsukun laqtsꞌinin y jantu
vamun por ox kalaqtsꞌinpꞌutꞌunkꞌantꞌik. Va
kalaktꞌapꞌatsꞌanitꞌik kun tachun miꞌachatkꞌan,
va tacha kꞌatꞌoꞌoyatꞌik Dios. 23 Mas va tisuncha
yu kꞌamakꞌatꞌik, kꞌatꞌapꞌatsꞌatꞌik kun tachun
miꞌachatkꞌan tacha katsꞌukꞌutꞌik lhilaqltapatsanin
kiJalhachimoꞌonukꞌan y jantu yu valiꞌiy lapanaki.
24 Kꞌatsꞌayatꞌikcha ni kiJalhachimoꞌonukꞌan
Jesucristo kataxtaqniyan milhilhajatkꞌan yu
tapaxtoqniyan. Va kiJalhachimoꞌonukꞌan yu
tꞌapꞌatsꞌaniyatꞌik. 25 Yu tamakaꞌalhiy yu jantu
lajꞌoxi, katalaqaꞌiyaꞌ yu jantu lajꞌoxi por yu
tamakal. Dios va mustaun jamakay tachun
lapanakni.

4
1 Uxiknankꞌan yu ukxtinin untꞌatꞌik va

ox kꞌamakꞌatꞌik chuncha tacha yu laqsaval
tapaxtoqniy miꞌoqxtamatkꞌan. Kꞌatsꞌayatꞌik ni
vachuꞌ alin miꞌukxtinkꞌan laktꞌiyan.

2 Ox kꞌatꞌaylhipꞌintꞌik tꞌachivinin Dios kun
tachun mijatapastakꞌatkꞌan y kꞌaxtꞌaqnitꞌik
lhimalaqpuchuncha. 3Vachuꞌ kaskꞌintꞌik Dios por
kijnankꞌan para chuncha kiJalhachimoꞌonukꞌan
kintamalaqltiꞌanin kilakatinkꞌan. Ex lay
kaklaqputeꞌeu ni chivinti yu ixmaqsaqmaꞌakanta
yu lhichiviniy Cristo. Va xlhiyucha iktanun laka
pachꞌin. 4Vachukꞌaskꞌintꞌikparaoxkaklhichivinil
yu klaqputeꞌey, tacha kimpaxtoqniy kakchivinil.

5 Ox kꞌatꞌiꞌukxuntꞌayatꞌik kun yu jantu
talhakapuꞌan. Ox kꞌalakpꞌastꞌaknantꞌik
para jantu valiꞌiy katsꞌanqal mijulchankꞌan.
6 Kꞌalaktꞌachꞌivinintꞌik kun chivinti yu ox
kalhixajchalcha, yu katalhipaꞌinil. Ex
chuncha kꞌamispꞌayapitik tacha maqskꞌiniy
kꞌalhiꞌaltꞌaychꞌoꞌotꞌik qayntamin.

Ni Pablo jamalaqachaniy jamastakꞌanti
7 Tachun yu iktapasay kitꞌin ancha

katamakꞌatsaniyan ni Tíkiko yu kꞌachaniy
tacha kilaqaj y yu kiꞌaqtayjunuꞌ. Yucha
ox taylhaꞌan y chꞌantaun iktapatsaniyau
ni kiJalhachimoꞌonukꞌan. 8 Va yucha
klamalaqachaniyau para kꞌakꞌatsꞌatꞌik
tacha kꞌalintaucha para katamaꞌayajnin
melhanutkꞌan. 9Vachu katꞌaꞌantachal ni Onésimo
yu kintꞌalaqajunkꞌan yu ox taylhaaniy y yu
kꞌachaniyau. Yucha va mintꞌamachaqakꞌan

junita. Yuꞌuncha katamakꞌatsaniyan tachun yu
iktapasayau aniy.

10 Tamastakꞌayan ni Aristarco yu kintꞌatachꞌin
y vachuꞌ Marcos ixpuxniunti Bernabé.
Uxiknankꞌan unkꞌantꞌatꞌikcha tacha maqskꞌiniy
kꞌamakꞌanitꞌik. Incha ancha katalaqchaꞌan ox
kalaꞌaꞌitꞌik. 11 Vachu tamastakꞌayan Jesús yu
vachuꞌ junkan Justo. Mas va lhuucha alin yu
israelitas pero vamun yuꞌuncha kintatꞌatapatsay
para kalaqputeꞌekal tacha lhachimoꞌonunni Dios.
Yuꞌuncha ox kintamalakaꞌulata.

12 Vachu aniy tamastakꞌayan Epafras yu
ixꞌoqxtamati Cristo y mintꞌamachaqakꞌan junita.
Yucha va tacha skꞌincha Dios kun tachun
ixtapꞌastaparaapalaykaꞌaynꞌalmilhakapuꞌatkꞌan
y para kꞌamaqxtꞌaqkꞌantꞌik tachun yu najun
Dios. 13 Kitꞌin klajunau ni ijkꞌatsay ni Epafras
va pastakꞌuy por uxiknankꞌan y por tachun
yu talhakapuꞌan laka putaulan Laodicea ali
laka putaulan Hierapolis. 14 Vachuꞌ aniy
tamastakꞌayan Lucas yu doctor junita yu
achaniyau y vachuꞌ Demas.

15 Uxiknankꞌan vachu kꞌamastꞌakꞌatꞌik
yu talhakapuꞌan Jesucristo laka putaulan
Laodicea. Vachu kꞌamastꞌakꞌatꞌik Nimfas
y tachun yu talhakapuꞌan yu tataqxtoꞌa la
ixchaqaꞌ. 16 Tejkan kꞌapꞌutꞌeꞌeꞌoyapitik ni aniy
karta kꞌalakmapꞌasanitꞌik yu talhakapuꞌan
laka putaulan Laodicea para chuncha vachuꞌ
kataputeꞌel. Vachu kꞌapꞌutꞌeꞌetꞌik ni karta yu
ancha talhitꞌaunachal. 17 Kaꞌunapitik ni Arkipo
para ox kamakaꞌol ni lhitapatsa yu xtaqnil ni
Jalhachimoꞌonuꞌ Jesucristo.

18 Kitꞌin kPablo klamastakꞌaꞌoyau. Aniy
klatsꞌoqniyau kintaqaꞌuti kun la kimakaꞌ.
Kapꞌastꞌaktꞌik ni kitꞌin va ktachꞌin kunita.
Katamapaynin ni Dios. Chuncha kavalcha.

